
Kirish. Kundalik hayotda hissiyotlarimiz va o‘ylarimizni tinglovchiga aniq, ravon 

yetkazib berish maqsadida verbal va noverbal harakat vositalaridan unumli foydalanamiz. 

Muloqotimizda har ikkala kommunikatsiya turi faol nutq vositasi bo‘lib xizmat qiladi. Ulardan 

qay birini qo‘llash esa so‘zlovchi ixtiyoriga, mahoratiga hamda nutq vaziyatiga bog‘liqdir. Biroq 

ayrim holatlarda nutq jarayonida ta’qiqlangan so‘zlar, harakatlar, imo-ishoralarning ham 

borligiga, so‘zlovchilar tarafidan foydalanilayotganiga guvoh bo‘lamiz. Ta’qiqlangan barcha 

harakatlar va nutq vositalari tabu hisoblanishini inobatga olsak, ularning qo‘llanilishi o‘zaro 

munosabatlarda tahqirlash, haqorat qilish, shaxsning obro‘siga putur yetkazish hamda 

madaniyatsizlik belgisi hisoblanishi namoyon bo‘ladi. 

Adabiyotlar tahlili va metodologiya. XX asrning ikkinchi yarmi va XXI asrning 

boshidan ilmiy jamoatchilikning “tabu” hodisasiga qiziqishi oshib bordi. Tabu hodisasining 

lingvistik va ekstralingvistik mohiyatini, tabular paydo bo‘lishining milliy-madaniy, pragmatik, 

arxaik, tarixiy, estetik va boshqa omillarini o‘rganuvchi turli tadqiqotlar amalga oshirildi.  

“Tabu” so‘zi Polineziyadagi diniy muassasalardan olingan atama sifatida zamonaviy 

tilshunoslikka kirib kelgan. Tabu so‘zi manbalarda sayohatchi J.Kukning Afrika mintaqasiga 

qilgan tashrifidan so‘ng yuzaga kelganligi aytiladi [6; 1]. D.Freyzerning fikricha, bu so‘z “ta” 

(“belgilash”) fe’li va “pu” kuchaytiruvchi qo‘shimchasidan tuzilgan bo‘lib, ular birgalikda tom 

ma’noda: “butunlay ta’kidlangan, belgilangan” degan ma’noni anglatadi [10]. Jamiyat 

qoidalariga zid xatti-harakatlar, jumlalar, haqoratli so‘zlarning barchasi juda olis davrlardan 

verbal va noverbal ko‘rinishda ta’qiqlanib kelingan. Bugungi davr tilshunosligida ham ularni 

ikki turga ajratamiz: verbal va noverbal tabular. 

Noverbal muloqot tabularini:  

1) imo-ishoralar; 

2) gavda harakatlari; 

3) yuz ifodalari; 

4) ovoz tonlari orqali ifodalanadigan turlarga ajratish mumkin. 

Tabuizmlar yoki tabu leksikasi diniy, tasavvufiy yoki axloqiy jihatdan ta’qiqlangan so‘z 

va harakatlarni o‘z ichiga oladi [11]. 

https://doi.org/10.47390/SP1342V3I11Y2023N48

Masalan, islom dinida nomahramlar bilan qo‘l berib salomlashmaslik harakatini 

tabularga misol sifatida keltirish mumkin. Islom dini nuqtayi nazaridan ko‘pchilik o‘zbek 

oilalarida bu noverbal tabu sifatida qaraladi. Ingliz xalqining katta qismi xristian va boshqa 

dinlarda mansub bo‘lganligi bois, ularda deyarli bu hodisaga nisbatan qandaydir o‘zgacha 

munosabatni uchratmaymiz [4;788]. Yoki o‘zbek madaniyatida yoshi ulug‘lar davrasida 

yoshlarning qo‘lini beliga qo‘yib gerdayib turishi yuqori qatlam vakillariga nisbatan 

hurmatsizlik belgisi bo‘lib, noverbal tabu hisoblansa, ingliz madaniyatida bunga alohida e'tibor 

berilmaydi. Ingliz lingvokulturasida suhbatdoshning fikrlariga nisbatan chuqur emotsiyalarni 

namoyon qilish nosamimiylikdan dalolat bersa, ovoz tonini bir xil maromda saqlamaslik 

suhbatda balansni yo‘qotishga sabab bo‘ladi.  

Ikkala xalq madaniyati ham necha ming yillik tarixga ega bo‘lib, bu ikki madaniyatda 

ham tabulashgan vositalarni judayam ko‘p uchratish mumkin. O‘zbek madaniyatida dasturxon 

atrofida o‘tirganda taomni o‘ng qo‘l bilan yeyishga yoshlikdan o‘rgatiladi. Aks holda, bu 

dasturxon ahliga nisbatan hurmatsizlik belgisi bo‘lishi mumkin. Izlanishlar natijasida ingliz-

o‘zbek madaniyatida shunday o‘xshash jihat borligini aytishimiz mumkin [5; 63]. Ikkala xalq 

madaniyati uchun ham katta yig‘inlarda yoki uchrashuvlarda saqich chaynab o‘tirish nafaqat 

yonidagi insonga balki, butun davra ahliga nisbatan befarqlik hamda hurmatsizlik belgisi 

hisoblanadi. 

Yuqorida tabulashgan vositalarni verbal va noverbal shaklga ajratgandik.  Verbal 

tabularga G.N. Salimova [3; 1] shunday ta'rif beradi: “Verbal tabular – qo‘pol va odobsiz 

iboralarni shuningdek, ma'lum bir kommunikativ vaziyatda muloqot qiluvchilar o‘rtasidagi 

statusni hisobga olmasdan nomaqbul nutq formulalarini qo‘llashdir”. Ushbu fikrlarning 

mantiqiy davomi sifatida aytish joizki, verbal tabular o‘z ichiga haqorat qilish, kishilarga 

laqablar orqali murojaat qilish, ta’qiqlangan so‘z birliklarini ishlatish kabilarni o‘z ichiga oladi. 

R. Nordkvistning ThoughtCo.com saytiga bergan maqolalaridan birida ingliz tilida ishlatiluvchi 

haqoratli so‘zlar haqida shunday fikrlar berilganini ko‘rish mumkin: “Tabu so‘zlar qisman yoki 

tamomila ishlatishdan o‘zni tiyish kerak bo‘lgan so‘zlardir. Odatdagi misollar orasida Damn 

yoki Shit so‘zlarini juda ko‘p uchratish mumkin. Erkaklar ham, ayollar ham bu so‘zni noo‘rin 

hisoblashsa-da, baravar ishlatishadi". 

Shunday qilib, ingliz tilida verbal tabu 3 turga bo‘linadi: 

a) muloqotda keladigan haqoratli so‘zlar; 

b) mazmunan haqorat bo‘lmagan odobsiz va qo‘pol so‘zlar; 

c) muloqotchining maqomini hisobga olmasdan qo‘llaniladigan noo‘rin so‘zlar. 

Ushbu maqolada verbal va noverbal tabularning muloqotda qo‘llanilish doirasini 

yoritish maqsadida tilshunoslik sohasida qo‘llaniluvchi qiyoslash, analiz va sintez kabi tadqiqot 

metodlaridan foydalanilgan. 

Muhokama. Har qanday tilning verbal va noverbal tabularida o‘sha xalqqa xos madaniy 

xususiyatlar aks etadi [1;2]. Ko‘pgina tadqiqotchilar ham tabularning bu xususiyatini 

tasdiqlashadi. Masalan, Y.A.Komarova fikricha, shaxsiy chegara masalasini juda yuqori 

qo‘yuvchi inglizlar uchun ish haqi yoki tashqi ko‘rinish to‘g‘risida suhbatdoshiga ochiqcha savol 

berish verbal tabu sanaladi [2;1]. O‘zbek madaniyatida esa bunga shunchaki qiziquvchanlik 

sifatida qaraladi.  

 Noverbal tabularga A.V.Pashkova quyidagilarni misol sifatida keltiradi: akustik, optik, 

taktik-kinetik, ifoda, ko‘z bilan aloqa, imo-ishora, statik va dinamik tarzda teginish. Ba’zan 

noverbal tabular og‘zaki muloqot bilan birgalikda so‘zlovchining fikrlarini aniqroq ifodalashga 

yordam beradi.  Har qanday til muhitida universal hisoblanuvchi noverbal tabular mavjud 

bo‘lib, suhbat jarayonida qo‘lni cho‘ntakka solib turish, ovqat chaynab turish, suhbatdoshning 

ko‘zlariga uzoq vaqt ma'nosiz qarab turish ingliz va o‘zbek xalqlari uchun birdek noverbal tabu 

hisoblanadi. V.G.Krisko tabassumni ingliz tili muloqotining majburiy atributi deb hisoblaydi. 

Tabassumsiz shunchaki muloqotga kirishish ham inglizlar uchun noverbal tabu hisoblanadi. 

Masalan, “Easy Virtue” filmida o‘g‘li yetaklab kelgan kelinning oldida ota va ona o‘z qizlariga 

tabassum qilishni buyuradi: 

Mother: Smile, Marion. 

Marion: I don't feel like smiling. 

Father: You are English, dear. Fake it. 

Ona: Tabassum qil, Marion. 

Marion: Tabassum qilishni istamayman. 

Ota: Siz inglizsiz qizim. Soxta bo‘lsa-da, tabassum qiling. 

Ushbu dialogdan  tushunish mumkinki, hatto yoqimsiz vaziyatlarda ham inglizlar 

tabassum qila olishi shart. Aks holda, bu qo‘pollik, nutq vaziyatida madaniyatsizlik va qo‘rslik 

belgisi bo‘lib, noverbal tabu hisoblanadi. 

     Verbal tabu masalasida esa inglizlarning shaxsiy chegaraga oid qarashlarini Salimova 

G.N. [3; 2] “Qirolning nutqi” (King‘s speech) filmidan qirolicha Yelizaveta I va doktor o‘rtasidagi 

dialogdan parcha orqali tushuntirishga harakat qiladi:  

D: Well, we need to have your hubby pop by. 

D: Uh... Tuesday would be good. 

D: He can give his personal details, I'll make a frank appraisal and then we'll take it from 

there.  

E: Doctor, forgive me. I don't have a "hubby". We don't "pop". 

E: And do we ever talk about our private lives. 

D: Xo‘sh, biz eringiz bilan uchrashishimiz kerak. 

D: Seshanba kuni bo‘lsa yaxshi bo‘lardi. 

D: U bizga barcha shaxsiy ma'lumotlarini berishi mumkin va biz uni o‘sha yerdan olamiz.  

E: Doktor, kechirasiz. Mening erim yo‘q va biz hech kim bilan uchrashmaymiz. 

E: Va shaxsiy hayotimiz haqida boshqa hech qachon gaplashmaylik. 

Natijalar. 

Ushbu dialogda bemorning ahvoli haqida to‘liqroq ma'lumot olish maqsadida uning 

turmush o‘rtog‘i bilan uchrashish zarurligi aytilganda, Yelizaveta boshqa shaxsiy masalalar 

haqida to‘xtalmaslikni so‘rayapti. Tabiiyki, shaxsiy masalalar haqida so‘z ochish verbal tabu 

hisoblanadi. “About a boy” nomli badiiy filmda ham verbal tabu bilan bog‘liq shunday dialogga 

duch kelamiz: 

M: You know Michael Jackson? 

M: He makes a 1,000,000 a minute. That's a 60,000,000 an hour.  

W: I don't make 1,000,000 a minute. 

W: Nothing like, sadly. 

M: How much then? 

S: Marcus! 

M: (thinking) I was beginning to wonder if we'd be stuck with this weird kid all day.  



SCIENCEPROBLEMS.UZ-Ижтимоий-гуманитар фанларнинг долзарб муаммолари № 11 (3)-2023 

 

362 

M: Maykl Jeksonni bilasanmi?  

M: U daqiqasiga 1,000,000 topadi. Soatiga bu 60,000,000 bo‘ladi. 

W: Men daqiqasiga 1,000,000 topmayman. 

W: Bundan xafamasman. 

M: Qancha topasan unda? 

S: Markus! 

M: (o‘ylayapti) Bu g‘alati bola kun bo‘yi biz bilan bo‘ladi deb qiziqa boshlagandim.  

Yuqoridagi dialogda ish haqi haqida savol berish noo‘rin va jahl qilishga sabab bo‘lishini 

dialogga uchinchi kishi aralashib, muloqotni to‘xtatishga uringanidan ham sezish mumkin [3]. 

“Bridjit Jonsning kundaligi” filmidagi ushbu dialogga ham e'tiborimizni qarataylik: 

D: So... 

D: Mark, why did your wife leave you?  

B: Eat up. Eat up. Two more than lovely courses to go. 

D: Xo‘sh... 

D: Mark, nega ayolingiz sizni tashlab ketdi? 

B: Ovqatlaning. Ovqatlaning. Yana ikki xil ajoyib ovqat bor. 

Ko‘rinib turibdiki, ushbu dialogda ham shaxsiyatga oid savol berilganda, javob 

berishdan qochish va mavzudan chetlashish, suhbat mavzusini o‘zgartirish holati yuz 

bermoqda [3; 3]. Shaxsiy chegara masalasiga jiddiy munosabatda bo‘luvchi inglizlar uchun 

bunday savollarga javob bermaslik odatiy vaziyat hisoblanadi. Tabular xalqning madaniyati 

hamda kelib chiqishi, dini bilan bevosita bog‘liqdir. Shuning uchun ham ular asrlar davomida 

xalqning hayotiy tajribalari asosida shakllangan hamda dolzarbligini yo‘qotmasdan kelmoqda. 

Xulosa. Xulosa qilib aytganda, verbal va noverbal tabular muloqotda ta'qiqlangan 

bo‘lishiga qaramasdan, baribir ishlatilishiga ko‘plab holatlarda guvoh bo‘lamiz. Nutqiy 

vaziyatda qaysi imo-ishora yoki so‘z ta'qiqlanganini bilish bizga har xil noqulay holatlarning 

oldini olishga yordam beradi hamda nutqimizning ravon, chiroyli bo‘lishini ta'minlaydi. Shu 

sababli ham muloqot tabularini o‘rganish bugungi kunga kelib tilshunoslikning dolzarb 

vazifalaridan biri bo‘lib qolmoqda. 

